
ДАРСИ ПРОФЕССОРИ ҶОПОНӢ ДАР МАВЗУИ ИҚТИСОДИ МАҲАЛЛӢ ВА МУШКИЛОТИ ҶОМЕАДАРСИ ПРОФЕССОРИ ҶОПОНӢ ДАР МАВЗУИ ИҚТИСОДИ МАҲАЛЛӢ ВА МУШКИЛОТИ ҶОМЕА

ТАШРИФИ САФИРИ ЉОПОН БА ДДМИТТАШРИФИ САФИРИ ЉОПОН БА ДДМИТ
Рӯзи 12-уми декабри соли 2025 

як гурӯҳ намояндагони Ҷумҳурии 
Ҷопон - Сафири фавқулода ва мух-
тори ин кишвар дар Тоҷикистон 
хонум Фурута Кэйко, роҳбари 
намояндагии Агентии ҳамкории 
байналмилалии Ҷопон (JICA) дар 
Тоҷикистон ҷаноби Имайи Сейҷу 
ва профессор Курракава Киёото 
ба Донишгоҳи давлатии молия 
ва иқтисоди Тоҷикистон ташриф 
оварданд.

Меҳмононро дар саҳни муас-
сиса ректори донишгоҳ Сатторзо-
да Бобоҷон Абдуҷаббор ва ҳайати 
профессориву омӯзгорӣ истиқбол 
гирифтанд.

Сипас, дар толори Шӯрои оли-
мон мулоқоти ректори донишгоҳ 
бо ҳайати намояндагони Ҷопон 
доир гардид.

Нахуст, Сатторзода Бобоҷон 
ташрифи намояндагони ин ки-
швари дӯстро ба донишгоҳ 
хайрамақдам гуфта, аз тақвияти 
ҳамаҷонибаи ҳамкориҳо изҳори 
умедворӣ намуд. Мавсуф таъкид 
кард, ки имрӯз оғози марҳилаи 
нави ҳамкорӣ миёни Донишгоҳи 
давлатии молия ва иқтисоди 
Тоҷикистон ва ширкатҳои ҷопонӣ, 
махсусан, Агентии ҳамкории бай-
налмилалии Ҷопон (JICA) фаро 
расидааст. Бояд ин фурсатро са-
маранок ва ба фоидаи ҳарду ҷониб 
истифода намуда, ба дастовардҳои 
назаррас ноил гардем.

Тавре ректори донишгоҳ иброз 
дошт, “Бовар дорем, ки мулоқоти 
имрӯзаи мо заминаи муҳиме дар 
рушду ташаккули ҳамкориҳои 
минбаъдаамон хоҳад шуд. Лозим 
ба қайд аст, ки бахши меҳварии 
ҳамкориҳои Тоҷикистону Ҷопонро 
ин ҳамкориҳо дар соҳаи маориф 
ва илм, ташаккули неруи инсонӣ, 

рушди иқтидорҳои инноватсионӣ 
фаро мегирад”.

Дар идомаи мулоқот Саттор-
зода Бобоҷон бобати имконияту 
шароитҳои мавҷудаи таълимии 
муассиса ба меҳмонон иттилоъ 
дод. Зикр гардид, ки Донишгоҳи 
давлатии молия ва иқтисоди 
Тоҷикистон барои омода наму-
дани мутахассисони дорои дони-
шу малакаи замонавӣ дар бозори 
меҳнат яке аз муассисаҳои пе-
шрафтаи таҳсилоти олии кишвар 
ба ҳисоб меравад. Феълан, дар 7 
факултети донишгоҳ мутахассисон 
аз рӯи 51 ихтисос, ки дар бозори 
меҳнат талабот доранд, омода кар-
да мешаванд.

Барои омода намудани мута-
хассисони дорои донишу малакаи 
муосири касбӣ айни замон дар 
донишгоҳ 21 доктори илм, 145 
номзади илм, 84 муаллими калон 
ва 153 ассистент фаъолияти илмӣ-
таълимӣ пеш мебаранд. Донишгоҳ 
дорои технологияи муосири 
таълимӣ, озмоишгоҳҳо, бонкҳои 
таълимӣ, лабораторияҳои муосир 
мебошад.

- Ин имкон медиҳад, ки мо 
ҳамкориҳоямонро ба сатҳи сифа-
тан нав бароварда, дар роҳи раси-
дан ба ҳадафҳоямон дастовардҳои 
назаррасро соҳиб шавем. Мо итми-
нон дорем, ки ҷониби Шумо низ 
ба рушду тавсеаи ҳамкориҳоямон 
ҳавасманд буда, дар оянда бо 
ҳадафҳои наву самарабахш ин 
ҳамкориҳоро густариш медиҳад, - 
гуфт Сатторзода Бобоҷон.

Сипас, Сафири фавқулода 
ва мухтори Ҷумҳурии Ҷопон дар 
Тоҷикистон хонум Фурута Кэй-
ко сухан намуда, баҳри пазиро-
ии гарму самимии роҳбарият ва 
ҳайати профессориву омӯзгории 
Донишгоҳи давлатии молия ва 
иқтисоди Тоҷикистон изҳори 
миннатдорӣ кард. Фурута Кэйко 
омодагии ҳамаҷонибаи сафора-
тро баҳри ҳамкорӣ бо донишгоҳ 
иброз намуда, таъкид дошт, ки 
мо метавонем дар татбиқи мубо-
дилаи омӯзгорону донишҷӯён ва 
омода намудани кадрҳои илмӣ 
ҳиссагузор бошем.

- Тӯли 30 сол аст, ки 
Тоҷикистон бо Ҷопон ҳамкориҳои 
дӯстонаро ба роҳ мондааст. Пеш 
аз ҳама, марҳилаи муҳим дар ин 
равобит рушди инсонӣ ба ҳисоб 
меравад. Барои амалисозии нерӯи 

инсонӣ мехоҳем бо таҳкими му-
бодилаи донишҷӯён, ки то таво-
нанд аз таҳсили якдигар бархурдор 
гардида, ҷаҳонбинии хешро васеъ 
намоянд, дар ин самт муваффақ 
гардем. Зеро дар Ҷопон мардумо-
ни зиёде ҳастанд, ки мехоҳанд дар 
бораи Тоҷикистон, таҳсил ва та-
рзи зиндагонии ин кишвар маълу-
мот пайдо намоянд. Дар муддати 
11 моҳе, ки ман ҳамчун сафир 
баҳри пеш бурдани ҳамкориҳои 
фарҳангию иқтисодӣ фаъолият 
дорам, Тоҷикистонро чун кишва-
ри дӯсту бародар дарёфтам, - афзуд 
сафир.

Роҳбари намояндагии Агентии 
ҳамкории байналмилалии Ҷопон 
(JICA) дар Тоҷикистон ҷаноби 
Имайи Сейҷу низ дар ибтидо хуш-
нудии худро аз пазироии гарму 
самимӣ дар донишгоҳ баён кард. 

Ҳамчунин, ӯ зарурати густариши 
ҳамкориҳои дуҷонибаро дар за-
минаи имкониятҳои таълимиву 
илмӣ, омодасозии мутахассисони 
ҷавони дорои донишу малакаи 
хуби касбӣ, фароҳам овардани 
имкониятҳои худташаккулдиҳии 
донишҷӯён, равона намудани му-
тахассисони ҷавон ба истеҳсолот 
ҳамчун нерӯи фаъоли иқтисодӣ 
таъкид дошт.

Номбурда аз мулоқоти Пре-
зиденти Ҷумҳурии Тоҷикистон 
муҳтарам Эмомалӣ Раҳмон бо 
Президенти Агентии ҳамкории 
байналмилалии Ҷопон (JICA) 
Акиҳико Танакар, ки 31 августи 
соли 2023 сурат гирифта буд, ёдо-
вар шуд. Зеро маҳз дар ҷараёни ин 
мулоқот Пешвои миллат муҳтарам 
Эмомалӣ Раҳмон аз сатҳи 
ҳамкории ҷонибҳо дар бахшҳои гу-
ногун, хусусан барои мусоидат дар 
бозомӯзии хизматчиёни давлатӣ 
ва татбиқи лоиҳаҳои сармоягузорӣ 
изҳори қаноатмандӣ карда буданд.

- Мо низ барои идомаи 
ҳамкорӣ дар самтҳои дигари афза-
лиятнок ва амалисозии ҳадафҳои 
стратегии давлати мо дар доираи 
Агентии ҳамкории байналмилалии 
Ҷопон (JICA) тасмим гирифтем, 
ки дар моҳи феврали соли 2026 11 
нафар олимони тоҷикро, ки дар 
ин миён устодони ДДМИТ низ 
ҳастанд, барои мубодила ба Ҷопон 
равон намоем.

Ба андешаи баромадкунанда, 
Агентии ҳамкории байналмила-
лии Ҷопон (JICA) бо Тоҷикистон 
робитаро дар самтҳои татбиқи 
лоиҳаҳои нақлиётӣ, логистикӣ, 
саноатӣ, муҳити зист, илму мао-
риф, гуманитарӣ ва тақвияти зар-
фияти инсонӣ ба роҳ мондааст. 
Дар ҷараёни мулоқот ҳамчунин аз 
ҳамкориҳо дар бахшҳои таълим, 
илм ва технология изҳори назар 
карда шуд.

Дар интиҳои мулоқот аз 
ҷониби ректори донишгоҳ Сат-
торзода Бобоҷон Абдуҷаббор ба 
меҳмонон туҳфаҳои хотиравӣ 
тақдим гардид.

Дар идома меҳмонон аз 
озмоишгоҳҳо, лабораторияҳо, 
синфхонаҳои таълимӣ, китобхонаи 
илмиву электронӣ ва дастовардҳои 
устодону донишҷӯёни донишгоҳ 
дидан карда, вобаста ба шароитҳои 
мавҷудаи муассиса маълумоти 
дақиқ пайдо намуданд.

Рӯзи 12-уми декабри соли 2025 
дар Донишгоҳи давлатии молия 
ва иқтисоди Тоҷикистон дар до-
ираи «Барномаи ҷопоншиносӣ» 
бо иштироки Сафири фавқулода 
ва мухтори Ҷумҳурии Ҷопон дар 
Тоҷикистон Фурута Кэйко, роҳбари 
намояндагии Агентии ҳамкории 
байналмилалии Ҷопон (JICA) дар 
Тоҷикистон Имайи Сейҷу, про-
фессори ҷопонӣ Курракава Киёо-
то чорабинии илмӣ-назариявӣ дар 
мавзуи «Иқтисоди маҳаллӣ ва муш-
килот дар ҷомеаи пиршаванда. Бар-
номаи эҳё ва тавсеаи маҳаллӣ дар 
Ҷопон» гузаронида шуд.

Нахуст, ректори Донишгоҳи 
давлатии молия ва иқтисоди 
Тоҷикистон Сатторзода Бобоҷон 
Абдуҷаббор аз муносибатҳои байни 
Тоҷикистон ва Ҷопон дар тӯли се 
даҳсола, ки ба сатҳи шарикии усту-
вор ва эътимоднок расидааст, сухан 
ронда, илова кард, ки Ҷопон дар 
бахшҳои муҳими рушду тағйироти 
иқтисодиву иҷтимоии мамлакати 
мо ҳамчун кишвари дӯсту шарик 
қарор дорад.

Раёсати донишгоҳ аз ташаккули 
ҳамкориҳо бо ширкатҳои ҷопонӣ, 
махсусан, Агентии ҳамкории бай-
налмилалии Ҷопон (JICA) изҳори 
хушнудӣ намуда, дар оянда ҷиҳати 
густариши муносибатҳои илми-
ву таълимӣ, омӯзиши таҷрибаҳои 
ҳамдигарӣ, роҳандозии лоиҳаҳои 
рушд ҳамкориҳоро самаранок 
ба роҳ мемонад. Донишгоҳ до-
рои шароитҳои муосири илмиву 
таълимӣ буда, ҷиҳати самаранокии 
фаъолияти худ аз технологияҳои на-
втарини низоми таълим васеъ исти-
фода менамояд.

Бо назардошти саҳми бузурги 
JICA, ҳузури мутахассисони ҷопонӣ 
ва рушди ҳамкориҳои илмӣ, Сат-
торзода Бобоҷон пешниҳод на-
муд, ки намояндагии Маркази 

ҷопоншиносӣ дар ДДМИТ таъсис 
дода шуда, самтҳои асосии фаъо-
лияти он ба масъалаҳои зерин бояд 
равона карда шаванд:

- омӯзиши забони ҷопонӣ барои 
омӯзгорону донишҷӯён;

- ташкили маркази таҳқиқотии 
«Иқтисоди Ҷопон ва моделҳои 
муваффақи идоранамоии он»;

- ҳамоҳангсозии иштироки 
донишҷӯён дар барномаҳои Аген-
тии ҳамкории байналмилалии 

Ҷопон (JICA);
- дар доираи амалинамоии 

рушди ҳадафҳои энергияи сабз 
дар Тоҷикистон ҷиҳати самаранок 
истифода бурдани технологияи му-
осири таълимӣ таъмин намудани 
донишгоҳ ба панелҳои барқии оф-
тобии истеҳсоли Ҷопон;

- дастрас намудани намунаҳои 
ёдгориҳои таърихиву сайёҳии 
Ҷопон ба осорхонаи донишгоҳ;

- сафарбарии омӯзгорону 
донишҷӯёни ДДМИТ ба кишвари 
Ҷопон ҷиҳати омӯзиши таҷрибаи 
илмиву таълимӣ, инноватсиониву 
технологӣ ва иқтисодию истеҳсолии 

Ҷопон;
- инкубатори барномаҳои 

муштараки иқтисодӣ, рақамӣ ва 
инноватсионӣ.

Дар идома, Сафири фавқулода 
ва мухтори Ҷумҳурии Ҷопон дар 
Тоҷикистон Фурута Кэйко қайд 
кард, ки Ҷопон ҳамчун дӯсти хуби 
Тоҷикистон дар тӯли се даҳсола 
муносибатҳои ҳасанаи дипломати-
ро бо мардуми тоҷик ба роҳ монда, 
дар соҳаҳои гуногун кӯмак мерасо-

над. Cоҳаи маориф ва тандурустӣ 
аз муҳимтарин соҳаҳои ҳамкории 
дуҷониба байни Тоҷикистон ва 
Ҷопон ба шумор мераванд.

Инчунин, роҳбари намояндагии 
Агентии ҳамкории байналмила-
лии Ҷопон (JICA) дар Тоҷикистон 
Имайи Сейҷу иттилоъ дод, ки JICA 
як созмони давлатист ва ба рушди 
кишварҳои рӯ ба инкишоф тавас-
сути ёрии техникӣ, маблағгузорӣ 
ва ҳамкорӣ дар соҳаҳои гуногун, аз 
ҷумла ба Тоҷикистон ёрӣ мерасо-
над.

JICA ҳамкории техникии худро 
бо Тоҷикистон соли 1993 оғоз кар-

да, дафтари худро дар Тоҷикистон 
соли 2006 кушод ва аз он вақт ба 
инҷониб лоиҳаҳои гуногуни гран-
тии кӯмаки молиявӣ ва ҳамкории 
техникӣ дар бахшҳои гуногунро 
амалӣ менамояд.

Аз рӯи маълумоти Агентии 
ҳамкории байналмилалии Ҷопон 
(JICA), аз соли 1993 то имрӯз беш аз 
2550 нафар мутахассисони тоҷик дар 
курсҳои омӯзишии Ҷопон иштирок 
карда, дониш ва таҷрибаи худро та-
шаккул дода, дар бахшҳои гуногуни 
хоҷагии халқи мамлакат фаъолият 
намуда истодаанд. Танҳо дар соли 
2022 -юм 59 нафар дар барномаҳои 
омӯзишӣ ширкат варзидаанд. Ин 
рақамҳо шаҳодати равшани онанд, 
ки ҳамкорӣ дар самтҳои илму ма-
ориф яке аз сутунҳои устувори 
муносибатҳои ду кишвар гардида-
аст.

Профессори Донишгоҳи Рит-
сумейкани Осиё ва Уқёнуси Ором 
Курракава Киёото ба устодону 
донишҷӯёни ДДМИТ дар мавзуи 
«Иқтисоди маҳаллӣ ва мушкилот 
дар ҷомеаи пиршаванда. Барномаи 
эҳё ва тавсеаи маҳаллӣ дар Ҷопон» 
маъруза хонд.

Номбурда перомуни эҳёи 
шаҳрҳои маҳаллӣ, саҳмгузории 
ширкатҳо ба рушди ҷомеа, рушди 
бахши хусусӣ, иқтисоди минтақавӣ 
ва банақшагирии иҷтимоӣ-
иқтисодӣ ибрози андеша кард.

Ба андешаи профессор, мушки-
лоти бузурге, ки волидон дар тарби-
яи фарзандон дучор меоянд: набуда-
ни вақт, ба кӯдакон наомӯзонидани 
арзишҳои асосии ахлоқӣ, ҳаёти 
номутаносиб, беэътимодӣ ва 
фаҳмиши нодуруст, норасоии ғизо, 
истифодаи аз ҳад зиёди телефонҳо, 
рафтори хашмгинона, муносиба-
ти доварӣ, фишори аз ҳад зиёд ба 
таҳсил, бемуҳофизатии кӯдакон аз 
зӯроварии дигар кӯдакон мебошад.

- Дар Ҷопон ҳар як ноҳия со-
змоне дорад, ки аз ҷониби соки-
нони маҳаллӣ Чонайкай ё Ҷичикай 
ном дорад (маънояш ассотсиатсияи 
ҳамсоягӣ ё ассотсиатсияи сокинон 
мебошад), ки машқҳои пешгирии 
офатҳои табиӣ ва барои беҳтар 
кардани ҳар як ҷомеаи маҳаллӣ 
чорабиниҳои гуногун мегузаронад.

Азбаски ассотсиатсияҳои 
маҳаллаҳо фаъолияти худидора-
кунанда мебошанд, аз ҷониби со-
кинони маҳаллӣ амалӣ мешаванд, 
фаъолияти онҳо вобаста ба минтақа 
фарқ мекунад.

Ба андешаи профессор, барои 
пиронсолон муҳим аст, ки салома-
тии худро ҳам аз ҷиҳати ҷисмонӣ 
ва ҳам рӯҳӣ нигоҳ доранд. Онҳо 
танҳоиро дуруст мефаҳманд, сипас 
суҳбат мекунанд ва як мавзуъро му-
бодила мекунанд.

Афзоиши сарват, саломатӣ ва 
сатҳи зиндагӣ маънои онро дорад, 
ки шаҳрвандони он давлат метаво-
нанд аз умри бознишастагӣ назар ба 
наслҳои пешин бархурдор шаванд.

Дар охири дарс саволу ҷавоб ва 
мубодилаи афкор сурат гирифт.

Наврӯз ҶОБИРОВ 
- сармуҳаррири рӯзномаи 

“Молия ва иқтисод”

МАРЊИЛАИ НАВИ РУШДИ ЊАМКОРИЊОМАРЊИЛАИ НАВИ РУШДИ ЊАМКОРИЊО

ОЛИМПИАДАИ 
ҶУМҲУРИЯВИИ “МАЪРИФАТ 

ВА АМНИЯТИ МОЛИЯВӢ”
Донишгоҳи давлатии молия ва 

иқтисоди Тоҷикистон бо нишон 
додани ташаббусҳои тоза ба тоза 
дар баргузории ҳамоишҳои илми-
ву назариявии сатҳи ҷумҳуриявию 
байналмилалӣ ба марҳилаи нави 
рушди худ ворид мегардад. 

Агар донишгоҳ қаблан ба си-
фати ташкилкунандаи озмуни 
ҷумҳуриявии “Беҳтарин донан-
даи Кодекси андози Ҷумҳурии 
Тоҷикистон” миёни донишҷӯёни 
муассисаҳои таҳсилоти олии касбӣ 
эътироф гардида буд, инак бо таъ-
сиси Олимпиадаи ҷумҳуриявии 
“Маърифат ва амнияти молиявӣ” 
озмуни мазкурро дар таърихи 
мавҷудияташ ба номи худ сабт кард.

Санаи 4-уми декабри соли ра-
вон бо ташаббуси муштараки раё-
сати Донишгоҳи давлатии молия 
ва иқтисоди Тоҷикистон, Бонки 
миллии Тоҷикистон ва Корхонаи 
воҳиди давлатии бонки амонатгу-
зории Ҷумҳурии Тоҷикистон “Амо-
натбонк” дар кишварамон бори 
аввал Олимпиадаи ҷумҳуриявии 
“Маърифат ва амнияти молиявӣ” ба 
кори худ оғоз намуд, ки ҳадафаш 
баланд бардоштани сатҳи дониш, 
рушди тафаккури илмӣ ва бедор на-
мудани завқи зеҳнӣ, пайдо кардани 
қобилияти тадқиқотии донишҷӯён 
аз тамоми муассисаҳои олии мамла-
кат мебошад.

Сароғоз аҳли раёсат ва ҳайати 
профессориву омӯзгории ДДМИТ 
меҳмонон ва иштирокдорони олим-
пиадаро ҷиҳати боздид аз намои-
ши маҳсулоти бонкӣ ва суғуртавии 
бонкҳои давлативу тиҷоратии ки-
швар роҳбаладӣ намуда, ҳамзамон 
бо дастовардҳои тайи солҳои 
охир бадастовардаи омӯзгорону 
донишҷӯёни боргоҳи илму маъри-
фат шинос сохтанд.

Сипас, ректори ДДМИТ Сат-
торзода Бобоҷон Абдуҷаббор дар 
маросими ифтитоҳи олимпиада 
меҳмонони олиқадри ба донишгоҳ 
ташрифоварда:

Абдураҳмонзода Нигина Шуҳрат 

- директори Агентии коғазҳои 
қиматнок ва бақайдгирии мах-
суси Вазорати молияи Ҷумҳурии 
Тоҷикистон, Саломзода Гулнора - 
муовини директори пажуҳишгоҳи 
илмӣ-тадқиқотии Бонки мил-
лии Тоҷикистон, Раҳмонзода 
Сафараҳмад - намояндаи Вазо-
рати маориф ва илми Ҷумҳурии 
Тоҷикистон, Гуланор Атобек - раиси 
Ҷамъияти саҳомии кушодаи “Алиф-
бонк”, Салимова Тахмина Саидов-
на - мудири Маркази омӯзишӣ-
методии департаменти мониторин-
ги молиявии назди Бонки миллии 
Тоҷикистон ва дигар намояндагони 
муассисаҳои таҳсилоти олии ки-
шварро ба аҳли толор муаррифӣ 
намуда, ба иштирокчиён барору 
комёбӣ ва ба ҳайати комиссияву 
ҳакамон таъмини шаффофият хост. 

Дар идома мавсуф афзуд, ки 
олимпиадаи ҷумҳуриявии “Маъри-
фат ва амнияти молиявӣ” бо 
мақсади таҳкими заминаҳои иҷрои 
Фармони Президенти Ҷумҳурии 
Тоҷикистон “Дар бораи тадбирҳои 
вусъат додани ҳисоббаробаркунии 
ғайринақдӣ”, Стратегияи миллии 
фарогирии молиявии Ҷумҳурии 
Тоҷикистон барои солҳои 2022-
2026, инчунин, баланд бардоштани 
маърифати иттилоотӣ, молиявӣ ва 
ҳуқуқии донишҷӯёну магистран-
тон, дарёфти ҷавонони боистеъ-
дод, ҳавасмандгардонии фаъолия-
ти эҷодӣ, таълимию омӯзишӣ ва 
илмию тадқиқотии онҳо дар соҳаи 
бехатарии молиявӣ бахшида ба 
Рӯзи кормандони мақомоти молия 
роҳандозӣ шудааст.

Ба андешаи мавсуф, бо саба-
би пешрафтҳои босуръати техно-
логикунонии ҳама соҳаҳои ҳаёти 
ҷамъиятӣ, ки асри 21 ҳамчун асри 
рақамикунонӣ ва иттилоот ном 
бурда мешавад, яке аз муҳимтарин 
масъалаҳое, ки бо таъсири инкишо-
фёбии равандҳои рақамикунонӣ на 
танҳо фаъолияти субъектҳои дав-
лативу ҷамъиятӣ, балки ҳаёти шах-
сони алоҳидаро низ фаро гирифта, 
ҷузъи муҳимтарини ҷомеа шудааст, 
ин маърифат ва амнияти молиявӣ 
мебошад.

“Хушбахтона, зери сиёсати 
хирадмандонаву дурандешонаи 
Асосгузори сулҳу Ваҳдати миллӣ 
- Пешвои миллат, Президенти 
Ҷумҳурии Тоҷикистон муҳтарам 
Эмомалӣ Раҳмон дар кишвари 
мо бо мақсади таҳкими амния-
ти иттилоотӣ ва молиявӣ як қатор 
тадбирҳо амалӣ шуда истодаанд, ки 
муҳимтаринашон, қабули Стратеги-
яи давлатии технологияҳои иттило-
отию коммуникатсионӣ барои руш-
ди Ҷумҳурии Тоҷикистон, Консеп-
сияи ташаккули ҳукумати электронӣ 
дар Ҷумҳурии Тоҷикистон, Консеп-
сияи сиёсати давлатии иттилотии 
Ҷумҳурии Тоҷикистон, Стратегияи 
миллии фарогирии молиявӣ ба-
рои солҳои 2022-2026, Консепси-
яи иқтисоди рақамӣ дар Ҷумҳурии 
Тоҷикистон барои давраи то соли 
2040 ва дигар санадҳои муҳиму 
актуалӣ, инчунин, раванди татбиқи 
онҳо мебошанд”, - зикр намуд 
Бобоҷон Сатторзода.

Ба иттилои ректори ДДМИТ, 
олимпиада тибқи талаботи Ни-
зомнома аз рӯйи номинатсияҳои 
“Маърифати молиявӣ” ва “Амния-
ти молиявӣ” барои донишҷӯён ва 
магистрантон доир гардида, ки дар 
он 47 нафар довталаб аз 23 муасси-
саи олии таълимии ҷумҳурӣ ширкат 
меварзанд. Ба таъкиди номбурда, 
ҷиҳати дар сатҳи баланд ва шаффоф 
баргузор гардидани он аз ҳисоби 
вазорату идораҳои босалоҳият ва 
масъул комиссия ва ҳайати ҳакамон 
ба кори он ҷалб гардидаанд.

Зимни баромади хеш дирек-
тори Агентии коғазҳои қиматнок 
ва бақайдгирии махсуси Вазора-
ти молияи Ҷумҳурии Тоҷикистон 
Абдураҳмонзода Нигина Шуҳрат ба 
самъи ҳозирин паёми вазири молия 
муҳтарам Қаҳҳорзода Файзиддин 
Сатторро ҷиҳати дар сатҳи баланди 
илмӣ баргузор гаштани олимпиа-
да расонида, ҳамзамон изҳор дошт, 
ки масъалаи маърифат ва амнияти 
молиявӣ дар Паёмҳои ҳамасолаи 
Президенти Ҷумҳурии Тоҷикистон, 
Пешвои миллат муҳтарам Эмомалӣ 
Раҳмон яке аз масъалаҳои муҳиму 
устувори сиёсати давлатӣ дар 

соҳаҳои иҷтимоию иқтисодӣ ба 
ҳисоб меравад. Пешвои миллат 
борҳо таъкид намудаанд, ки рушди 
устувори иқтисод, идоракунии шаф-
фофи маблағҳои давлатӣ ва баланд 
бардоштани сатҳи зиндагии мардум 
танҳо дар ҳолате имконпазир мегар-
дад, ки шаҳрвандон дорои дониши 
амиқу маърифати дурусти молиявӣ 
бошанд.

Ба таъкиди Нигина 
Абдураҳмонзода, дар Ҷумҳурии 
Тоҷикистон низ баланд бардош-
тани маърифати молиявӣ ҳамчун 
шарти муҳим барои рушду усту-
вории иқтисодӣ эътироф гарди-
да, лоиҳаҳои гуногуни омӯзишию 
машваратӣ тавассути бонкҳо, 
муассисаҳои таълимӣ ва созмонҳои 
байналмилалӣ амалӣ меша-
ванд. Бо назардошти афзоиши 
хизматрасониҳои рақамӣ, аз ҷумла 
пардохтҳои онлайнӣ, бонкдории 
мобилӣ, тиҷорати электронӣ, до-
нистани усулҳои ҳифзи маълумоти 
шахсӣ ва амнияти киберӣ аҳамияти 
хоса пайдо кардааст.

Вобаста аз ин, имрӯз дар ҳошияи 
консепсия, барномаҳои давлатӣ 
ва қарорҳои Ҳукумати Ҷумҳурии 
Тоҷикистон дар Донишгоҳи давла-
тии молия ва иқтисоди Тоҷикистон 
Олимпиадаи ҷумҳуриявӣ бай-
ни донишҷӯёну магистрантҳои 
муассисаҳои таҳсилоти олии кас-
бии кишвар таҳти унвони “Маъри-
фат ва амнияти молиявӣ” баргузор 
гашта истодааст, ки он ба дарёф-
ти ҷавонони соҳибистеъдоди дорои 
донишҳои хуби молиявӣ имкон 
фароҳам оварда, дар баробари ин, 
ба тарзи тафаккур ва фарҳанги му-
омилоти дурусти аҳли ҷомеа бо пул, 
иштироки фаъолонаи шаҳрвандон 
дар ҳаёти иқтисодӣ ва беҳбуди 
некӯаҳволӣ мусоидат мекунад.

Муовини директори пажуҳишгоҳи 
илмӣ-тадқиқотии Бонки миллии 
Тоҷикистон Саломзода Гулнора бо-
шад, перомуни шарту шароити бар-
гузории озмун суҳбат намуда, зикр 
сохт, ки олимпиада аз рӯйи ду но-
минатсия: маърифати молиявӣ ва 
амнияти молиявӣ доир гардида, дар 
он аз ҳар муассисаи таҳсилоти олии 
касбии Ҷумҳурии Тоҷикистон танҳо 
1 донишҷӯ (бакалавр) ва 1 магистр 
иштирок карда метавонанд. Ном-
бурда хотиррасон шуд, ки олим-
пиада дар ду давр гузаронида шуда, 
даври якуми олимпиадаи мазкур дар 
муассисаҳои таҳсилоти олии касбии 
ҷумҳурӣ моҳи ноябр баргузор карда 
шуда, танҳо 1 нафарӣ ғолибон аз ҳар 
як номинатсия барои иштирок дар 
даври ниҳоӣ, ки имрӯз оғоз гардид, 
пешниҳод шуданд.

Дар фароварди нишаст докто-
ри илмҳои иқтисодӣ, профессо-
ри ДДМИТ Шариф Раҳимзода 
аз иқдоми раёсати донишгоҳ хуш 
истиқбол гирифта, дар мавриди 
фаъолият ва амнияти молиявии аҳли 
ҷомеа суҳбат намуд ва саводнокии 
молиявиро ҳамчун кафили амнияти 
молиявӣ маънидод сохта, ҳамзамон, 
афзуд, ки маърифати молиявӣ, ин 
маърифатнок пасандоз намудани 
пул аст.

Зимнан, баъди маросими 
ифтитоҳи олимпиада тибқи нақшаи 
тартибдодашуда довталабони олим-
пиада ба гурӯҳҳо тақсим шуда, ба 
онҳо семинарҳои илмӣ, мастер-
классҳо, маҳфилҳои маърифатии 
“Дурахши илм” ва “Навоварон” гу-
заронида шуд.

Олимпиадаи ҷумҳуриявии 
“Маърифат ва амнияти молиявӣ” 
фардо низ идома меёбад.

Маҳмадалӣ ОЧИЛДИЕВ
- сардори шуъбаи иттилоот 

ва нашрия

БОЗ ЯК ТАШАББУСБОЗ ЯК ТАШАББУС

ЭЪТИБОР НАДОРАД

ТАЪЗИЯ
Раёсат, Кумитаи муттањидаи иттифоќи касаба ва њам-

касбон ба Назарамонова Давлатмо Мирзомуддиновна - 
н.и.и., дотсенти кафедраи менеҷменти ДДМИТ нисбати 
даргузашти 

ПАДАРАШ 
изњори њамдардї ва тасаллият менамоянд.

Раёсат, Кумитаи муттањидаи иттифоќи касаба ва њам-
касбон ба 

ДАВЛЯТОВА РУХШОНА
- омӯзгори кафедраи умумидонишгоҳи забони русии 

ДДМИТ нисбати даргузашти 
МОДАРАШ 

изњори њамдардї ва тасаллият менамоянд.

Раёсат, Кумитаи муттањидаи иттифоќи касаба ва њам-
касбон ба Наврӯзова Гулшан Турсуновна - мудири кафе-
драи умумидонишгоҳи забони русии ДДМИТ, номзади 
илмҳои педагогї, дотсент нисбати даргузашти 

ХОЛААШ 
изњори њамдардї ва тасаллият менамоянд.

••

ЉАМЪБАСТИ  НАТИЉАЊОИ ОЛИМПИАДАИ 
ЉУМЊУРИЯВИИ “МАЪРИФАТ ВА АМНИЯТИ МОЛИЯВӢ”

Рӯзи 5-уми декабри соли 2025 
маросими ҷамъбастии Олим-
пиадаи ҷумҳуриявии “Маъри-
фат ва амнияти молиявӣ” миё-
ни донишҷӯёну магистрантҳои 
муассисаҳои таҳсилоти олии 
касбии кишвар, ки аввалин ма-
ротиба бо ташаббуси муштараки 
Донишгоҳи давлатии молия ва 
иқтисоди Тоҷикистон, Бонки 
миллии Тоҷикистон ва Корхонаи 
воҳиди давлатии Бонки амонат-
гузории Ҷумҳурии Тоҷикистон 
“Амонатбонк” гузаронида шуд, 
доир гардид.

Муовини аввал, муовини рек-
тор оид ба таълим Саидакмал Мир-
саидов аз номи ректори ДДМИТ 
Сатторзода Бобоҷон Абдуҷаббор 
иштирокчиён ва ғолибонро 
бахшида ба Рӯзи кормандони 
мақомоти молияи Ҷумҳурии 
Тоҷикистон табрик намуда, иброз 
дошт, ки дар раванди олимпиадаи 
мазкур, тули ду рӯз чорабиниҳои 
гуногуни илмӣ дар бахшҳои 
алоҳида, аз ҷумла семинари илмӣ-
назариявӣ дар мавзуи маърифати 
молиявӣ, мастер-класс дар мавзуи 
амнияти молиявӣ, маҳфили ил-
мии донишгоҳии “Дурахши илм”, 
Шурои илмӣ-инноватсионии 
донишҷӯён - “Навоварон” доир 
гардида, раванди баргузории онҳо 
тариқи васоити ахбори омма ва 
шабакаҳои иҷтимоӣ пурра пахш 
гардиданд. Ҳолати мазкур имкон 
фароҳам овард, ки ҷомеа вобаста 
ба раванди баргузории олимпиада 
ва чорабиниҳои дигари доиршуда 
ба маълумоти иттилоотӣ таъмин 
гардида, иштирокчиён аз ҷараёни 
баргузории он ва фаъолияти 
ДДМИТ таассуроти хуб низ бо худ 
гирифтанд.

Номбурда ба сарпарастон ва 
ҳайати комиссияи тадорукот, ки 
ҷиҳати дар сатҳи баланди ташкилӣ 
ва одилонаву шаффоф доир шуда-
ни олимпиада саҳми сазовор гу-
зоштанд, миннатдорӣ баён карда, 
бо боварӣ изҳор дошт, ки баргузо-
рии олимпиада барои ташаккули 
донишҳои касбии мутахассисони 
ҷавон таъсири мусбат мегузорад.

- Бо истифода аз фурсат 
пешниҳод менамоям, ки ҷиҳати 
дар сатҳи байналмилалӣ доир 
намудани олимпиада моро зарур 
аст, ки тадбирандешӣ намоем. Ба-
рои расидан ба ин ҳадаф, раёсати 
донишгоҳ чораҳои заруриро анде-
шида, бо шарикон дар ҳамкории 
зич қарор дорад. Мо мақсад дорем, 
рамзи баргузории олимпиадаро 
дар Агентии патент ва иттилоот 
расман ба қайд гирифта, минбаъд 
баҳри боз ҳам беҳтар доир гарди-
дани он иқдомҳои навро амалӣ со-
зем, - афзуд С. Мирсаидов.

Сипас, муовини директори 
Пажуҳишгоҳи илмӣ-тадқиқотии 
Бонки миллии Тоҷикистон Гул-
нора Саломзода ғолибонро барои 
расидан ба ин муваффақият табрик 
намуда, илова кард, ки дар олим-
пиадаи мазкур 32 донишҷӯ ва 12 
магистр аз муассисаҳои таҳсилоти 
олии касбии ҷумҳурӣ ширкат ва-
рзиданд. Боварӣ аст, ки онҳо пас 
аз хатм дар соҳаҳои мухталифи 
иқтисодиву молиявӣ ва бонкҳою 
ташкилотҳои қарзиву суғуртавии 

кишвар самаранок кору фаъолият 
намуда, дар пешрафти ин соҳаҳо 
саҳмгузорӣ менамоянд.

Дар идома, намояндаи 
Ҷамъияти саҳомии кушодаи “Бон-
ки Алиф” Шерзод Содиқов олим-
пиадаи мазкурро ҷиҳати иҷрои 
Фармони Президенти Ҷумҳурии 
Тоҷикистон «Дар бораи тадбирҳои 
вусъат додани ҳисоббаробаркунии 
ғайринақдӣ» аз 22 июни соли 
2023 ва эълон гардидани солҳои 
2025-2030 ҳамчун «Солҳои рушди 
иқтисоди рақамӣ ва инноватсия» 

муфид арзёбӣ намуд. Тавре ном-
бурда афзуд, таъмини рушди бони-
зоми зеҳни сунъӣ, рақамикунонии 
иқтисодиёти миллӣ ва 
технологияҳои инноватсионӣ яке 
аз самтҳои афзалиятноки сиёса-
ти пешгирифтаи давлат буда, дар 
як муддати кӯтоҳ бо ташаббус ва 
дастгирии бевоситаи Президен-
ти Ҷумҳурии Тоҷикистон, Пе-
швои миллат муҳтарам Эмомалӣ 
Раҳмон заминаҳои инфрасохто-
ри иқтисоди рақамӣ ва асосҳои 
ҳуқуқии соҳа ташкилу тақвият ёф-
танд.

Дар маросими ҷоизасупорӣ 
ба 20 муассисаи таҳсилоти олии 
кишвар ҷиҳати иштироки фаъо-
лона, инчунин, ба сарпарастон ва 
шарикон барои саҳми назаррас 
гузоштан дар ташкил ва баргу-
зории олимпиадаи ҷумҳуриявии 
«Маърифат ва амнияти молиявӣ» 
бахшида ба Рӯзи кормандони 
мақомоти молияи Ҷумҳурии 
Тоҷикистон сипосномаҳо тақдим 
гардид.

Ҳамзамон, ба ҳайати ҳакамон: 
Саломзода Гулнора Ғулом - му-
овини директори Пажуҳишгоҳи 
илмӣ-тадқиқотии БМТ, Тахми-
на Салимова - мудири Маркази 
омӯзишӣ-методии департаменти 
мониторинги молиявии назди 
БМТ, Фирӯза Файзуллоева - намо-
яндаи КВД БА ҶТ “Амонатбонк”, 
Сафараҳмад Раҳмонзода - намо-
яндаи Вазорати маориф ва илми 
Ҷумҳурии Тоҷикистон, Мансур 
Раҷабов – намояндаи ҶСП “Ҳумо 
Бонк” ва Манучеҳр Ҳусейнов 
- мудири кафедраи молияи 
Донишгоҳи миллии Тоҷикистон 
Сипоснома супорида шуд.

Иштирокчиёни фаъол: Имо-
миддин Қаландарзода - донишҷӯи 
Донишгоҳи аграрии Тоҷикистон 
ба номи Шириншоҳ Шоҳтемур, 

Аминҷон Яхёев - донишҷӯи фи-
лиали Донишгоҳи давлатии 
Москва ба номи М.В. Ломоно-
сов дар шаҳри Душанбе, Сунна-
туллои Миршакар - донишҷӯи 
Донишгоҳи техникии Тоҷикистон 
ба номи академик М.С. Осимӣ, 
Сурайёи Тоирхон - донишҷӯи 
Донишгоҳи инноватсия ва тех-
нологияи рақамии Тоҷикистон, 
Муҳаммади Давлатбек - донишҷӯи 
Донишгоҳи давлатии Бохтар ба 
номи Носири Хусрав, Мудас-
сираи Давлаталӣ - донишҷӯи 
Донишгоҳи давлатии омӯзгории 
Тоҷикистон ба номи Садриддин 
Айнӣ ва Насиба Абдурозиқова - 
магистранти Донишгоҳи техноло-
гии Тоҷикистон бо ифтихорнома 
сарфароз гардонида шуданд.

Дар Олимпиадаи ҷумҳуриявии 
“Маърифат ва амнияти молиявӣ” 
миёни донишҷӯён аз рӯйи номина-
тсияи “Маърифати молиявӣ” Яҳё 
Бобоназаров - донишҷӯи ДДМИТ 
соҳиби мақоми аввал, Мунзифа-
хон Ходжаева – донишҷӯи Дониш-
кадаи политехникии Донишгоҳи 
техникии Тоҷикистон ба номи 
академик М.С. Осимӣ дар шаҳри 

Хуҷанд ҷойи дуюм ва Ҳабиба Ка-
римбаева – донишҷӯи Донишгоҳи 
славянии Россия ва Тоҷикистон 
мақоми сеюмро ба даст оварда, бо 
ҷом, мукофотҳои пулӣ ва диплом 
сарфароз гардиданд.

Миёни донишҷӯён аз рӯйи но-
минатсияи “Амнияти молиявӣ” 
бошад, ҷойи якум ба Файзимоҳ 
Нарзуллоева - донишҷӯи ДДМИТ, 
ҷойи дуюм ба Ситора Назарова 
- донишҷӯи ДМТ ва ҷойи сеюм 
ба Умеда Шукурова - донишҷӯи 
Филиали Донишгоҳи давлатии 
Москва ба номи М.В. Ломоносов 
дар шаҳри Душанбе лоиқ дониста 
шуда, онҳо низ қадрдонӣ карда 
шуданд.

Дар Олимпиадаи ҷумҳуриявии 
“Маърифат ва амнияти молиявӣ” 
миёни магистрон аз рӯйи номи-
натсияи “Маърифати молиявӣ” 
Манучеҳр Эгамбердиев - маги-
странти Донишгоҳи давлатии 
Данғара соҳиби мақоми аввал, 
Ҳусейнҷон Илҳомзода - маги-
странти ДДМИТ ҷойи дуюм ва 
Фотима Шарифова - магистран-
ти Донишгоҳи байналмилалии 
сайёҳӣ ва соҳибкории Тоҷикистон 
ва Ҷасурбек Султонов - маги-
странти Институти иқтисодиёт 
ва демографияи Академияи мил-
лии илмҳои Тоҷикистон мақоми 
сеюмро ба даст оварда, бо ҷом, 
мукофотҳои пулӣ ва диплом сар-
фароз гардонида шуданд.

Миёни магистрон аз рӯйи но-
минатсияи “Амнияти молиявӣ” 
бошад, ҷойи якум ба Сино Сафа-
рзода - магистранти ДМТ, ҷойи 
дуюм ба Лоиқ Раҳмонов – маги-
странти ДДМИТ ва ҷойи сеюм 
ба Алишер Сӯфиев - магистранти 
Донишгоҳи славянии Россия ва 
Тоҷикистон лоиқ дониста шуда, 
бо туҳфаҳои арзишманд қадрдонӣ 
карда шуданд.

Наврӯз ҶОБИРОВ

ҶОЙИ Ӯ ҶОЙИ Ӯ 
ДАР ДИДА БУД,  АКНУН ДАР ДИДА БУД,  АКНУН 
БА ДИЛҲО РАФТААСТ!БА ДИЛҲО РАФТААСТ!

Роҳбарият ва ҳайати 
профессорону омӯзгорони 
Донишгоҳи давлатии молия 
ва иқтисоди Тоҷикистон дар-
гузашти профессори Нурулло 
Усмоновро талафоти бузур-
ге дар ҳавзаи илмҳои дақиқи 
кишвар мешуморанд. Зеро ў 
дар ин роҳ соҳибмактабе буд, 
ки садҳо шогирдонро тарбия 
намуда, дар ҷодаҳои илм ба 
камол расонидааст. Маҳсули 
эҷодиёти илмии ў ҳамеша чун 
самараи ҳастии рўзгори як 
фарди хештаншиносу ватан-
дўст, чеҳраи соҳибэҳтирому 
некном, инсони донишманд, 
олими пуркор, зиёии асил 
барои ҷомеа хизмат мена-
мояд. Хотироти неки про-
фессори равоншод Нурулло 
Усмонов барои ҳамешагӣ 
дар ёдҳои наздикону пайван-
дон, ёру дўстон, ҳамкорону 
ҳамкасбон, шогирдону 
пайравон ва аҳли илму хи-
ради кишвар ҷовидонӣ боқӣ 
хоҳад монд. 

Доктори илмҳои физи-
ка-математика, профессор 
Усмонов Нурулло 15 июли 
соли 1937 дар деҳаи Панҷрӯди 
ноҳияи Панҷакент ба дунё 
омадааст. Пас аз хатми макта-
би миёнаи №6-и деҳаи Кол-
хозчиёни ноҳияи Панҷакент 
ба Донишкадаи омӯзгории 
шаҳри Душанбе ба номи Т.Г. 

Шевченко (ҳозира ДДОТ ба 
номи С. Айнӣ) дохил шуда, 
онро соли 1961 бо дипломи 
аъло хатм намудааст. 

Ӯ 64 соли умри бобарака-
ти хешро дар таълиму тарби-
яи насли ҷавони мамлакат 
сарф намуда, аз омӯзгори 
фанни математикаи мак-
таб-интернати ҷумҳуриявии 
Лучоби шаҳри Душанбе то 
ба олитарин дараҷаи илмӣ - 
профессорӣ расидааст. 

Фаъолияти меҳнатии про-
фессор Нурулло Усмонов дар 
Донишгоҳи давлатии молия 
ва иқтисоди Тоҷикистон соли 
2002 оғоз ёфта, то рўзи дар-
гузашташон дар ин боргоҳи 
илму маърифат идома ёфт.

Равонатон шод, устоди 
зиндаёд!

Дафтарчаи имтињонии Гулов Саймаъруф Саидмукарамович, 
донишљўи курси 3, шуъбаи рўзонаи ихтисоси 1-26010303 факул-
тети муносибатњои иќтисодии байналмилалии ДДМИТ бинобар 
гум шуданаш, аз эътибор соќит дониста шавад. 

***
Дафтарчаи имтињонии Ҳайдарзода Суҳроб Фарҳод, донишљўи 

курси 3, шуъбаи рўзонаи ихтисоси 1-25010403 – андоз ва андоз-
бандии факултети иќтисод ва идоракунии давлатии ДДМИТ би-
нобар гум шуданаш, аз эътибор соќит дониста шавад.

Раёсат, аъзои Шўрои олимон, ҳайати профес-
сорону омӯзгорони Донишгоҳи давлатии молия ва 
иқтисоди Тоҷикистон хабари даргузашти доктори 
илмҳои физика-математика, профессори кафе-
драи математикаи олии донишгоҳ Усмонов Ну-
руллоро бо андуҳи гарон дарёфта, ба наздикону 
пайвандони устоди зиндаёд ҳамдардӣ баён наму-
да, сабри ҷамил ва офияти рӯзгор хоҳонанд. 

ЌАДРШИНОСЇЌАДРШИНОСЇ


